Վրաստանի օրենք
Վաղ և նախադպրոցական դաստիարակության և կրթության մասին

(2023 թվականի հուլիսի 1-ի դրությամբ)

  Գլուխ I. Ընդհանուր դրույթներ

Հոդված 1. Օրենքի կարգավորման շրջանակը

Սույն օրենքը կարգավորում է Վրաստանում վաղ և նախադպրոցական դաստիարակության և կրթության համընդհանուր հասանելիության, զարգացման և որակի ապահովման իրավական հիմքերը, վաղ և նախադպրոցական կրթության և կրթական հաստատությունների կազմակերպական կառուցվածքը, սահմանում դրանց ստեղծման, գործունեության և հաշվետվողականության կանոնները, ինչպես նաև նրանց հավատարմագրման պարտադիր լինելը։ Սույն օրենքը սահմանում է պետական ​​մարմինների, մունիցիպալիտետների և այլ իրավաբանական ու ֆիզիկական անձանց լիազորությունները, պարտավորությունները, գործառույթներն ու պարտականությունները, ինչպես նաև նախադպրոցական դաստիարակության և կրթության ֆինանսավորման սկզբունքները:

Հոդված 2. Վրաստանի օրենսդրությունը վաղ և նախադպրոցական դաստիարակության և 
կրթության բնագավառում

Վաղ և նախադպրոցական դաստիարակության և կրթության բնագավառում Վրաստանի օրենսդրությունը բաղկացած է Վրաստանի Սահմանադրությունից, Վրաստանի միջազգային պայմանագրերից, Վրաստանի «Տեղական ինքնակառավարման օրենսգիրք» օրգանական օրենքից, սույն օրենքից, Վրաստանի այլ օրենսդրական ակտերից և նորմատիվ իրավական ակտերից: 

Հոդված 3. Տերմինների սահմանումը

Սույն օրենքի իմաստով դրանում օգտագործվող տերմիններն ունեն հետևյալ իմաստները.

ա) Վաղ դաստիարակություն և կրթություն – երեխայի ծննդից մինչև 2 տարեկան (վաղ) հասակի երեխային և նրա ծնողին/օրինական ներկայացուցչին տրամադրվող ծառայություններ, որոնք ներառում են՝ ծնողի/օրինական ներկայացուցչի կրթություն ու աջակցություն, տվյալ տարիքի երեխայի խնամքի հաստատության, առողջապահության, սննդի, հիգիենայի և սանիտարական անվտանգության, երեխաների վաղ միջամտության և ներառական կրթության ծառայություններ,

բ) նախադպրոցական դաստիարակություն և կրթություն – 2 տարեկանից մինչև հանրակրթական կրթության տարրական աստիճանի առաջին դասարան գնալը երեխայի համակողմանի զարգացումն ապահովելու նպատակով տրամադրվող դաստիարակչական և կրթական ծառայություններ, նախադպրոցական դաստիարակության և կրթության պարտադիր բաղադրիչ է դպրոցական պատրաստվածության ծրագիրը, 

գ) Վաղ և նախադպրոցական կրթության պետական ​​չափորոշիչ – փաստաթուղթ, որը սահմանում է երեխայի ծնունդից մինչև դպրոցական պատրաստվածության ծրագրի սկիզբը բազմակողմանի զարգացման համար ձեռքբերվելիք արդյունքները և կրթական ծրագրի որակական բնութագրերը,
դ) դպրոցական պատրաստվածության ծրագիր – Դպրոցական պատրաստվածության պետական ​​կրթական չափորոշիչի հիման վրա կազմված կրթական ծրագիր, որը նպաստում է սույն չափորոշչով սահմանված արդյունքներին հասնելուն,

ե) Դպրոցական պատրաստվածության պետական ​​կրթական չափորոշիչ – փաստաթուղթ, որը սահմանում է մինչև հանրակրթության տարրական աստիճանի առաջին դասարան գնալը երեխայի բազմակողմանի զարգացման և դպրոցական պատրաստվածության խթանման համար ձեռքբերվելիք արդյունքները և կրթական ծրագրի որակի բնութագրերը, 
 
զ) հաստատություն – Վրաստանի օրենսդրությանը համապատասխան հիմնադրված իրավաբանական անձ, որն ապահովում է վաղ դաստիարակության և կրթության ծառայության և (կամ) նախադպրոցական դաստիարակության և կրթության ծառայության տրամադրում կամ/և միայն դպրոցական պատրաստվածության ծրագրի իրականացում, 

է) հանրային հաստատություն – հաստատություն, որը հիմնում և կառավարում է մունիցիպալիտետը կամ նրա կողմից հիմնադրված ոչ ձեռնարկատիրական (ոչ առևտրային) իրավաբանական անձը, 

ը) դաստիարակ-մանկավարժ – հաստատությունում դաստարակչամանկավարժական գործունեություն իրականացնող անձ, Դաստիարակ-մանկավարժի մասնագիտական ​​չափորոշիչը հաստատում է Վրաստանի կառավարությունը, 

թ) դաստիարակ – դաստիարակ-մանկավարժին օգնող և դաստիարակչական գործառույթներ իրականացնող անձ,

ժ) երեխա – Վրաստանի քաղաքացի, օտար երկրի քաղաքացի, Վրաստանում կարգավիճակ ունեցող քաղաքացիություն չունեցող անձ ծնվելուց մինչև Վրաստանի «Հանրակրթության մասին» օրենքով նախատեսված հանրակրթության տարրական աստիճանի առաջին դասարանում ուսանել սկսելը, 

ժա) ներառական կրթություն – կրթական մոտեցում, որի շրջանակներում կրթական համակարգն ապահովում է որակյալ կրթության տրամադրում հաստատության բոլոր երեխաներին՝ նրանց անհատական ​​կարիքների նախատեսմամբ՝ անկախ երեխաների ֆիզիկական, ճանաչողական, զգայական, սոցիալական, հուզական, լեզվական, էթնիկական, ռասայական, կրոնական, գենդերային կամ այլ հատկանիշներից,

ժբ) հավատարմագրում – վաղ դաստիարակության և կրթության հաստատության և (կամ)  նախադպրոցական դաստիարակության և կրթության կարգավիճակ ստանալու ընթացակարգ, 

ժգ) հանրային հաստատության խորհրդատվական խորհուրդ (այսուհետ` խորհրդատվական խորհուրդ) – սույն օրենքով նախատեսված հանրային հաստատությանն առընթեր խորհուրդ, որը նպաստում է սույն հաստատության արդյունավետ գործունեությանը,

ժդ) ծնողի/օրինական ներկայացուցչի կրթություն և աջակցություն – վաղ և նախադպրոցական դաստիարակության և կրթության կարևորության, ինչպես նաև երեխայի ուսանմանն ու զարգացմանը նպաստելու վերաբերյալ վաղ և նախադպրոցական դաստիարակության և կրթության ծրագրերում ներգրավված երեխայի ծնողի/ օրինական ներկայացուցչի իրազեկվածության բարձրացում անհատական ​​կամ խմբային հանդիպումների միջոցով, 
 
ժե) բռնություն – անձի կողմից երեխայի իրավունքների և ազատությունների խախտում ֆիզիկական, հոգեբանական, տնտեսական, սեռական ազդեցությամբ կամ հարկադրանքով, ինչպես նաև անտեսմամբ (անփույթ վերաբերմունքով), որն իրականացվում է ուղղակի  դիտավորությամբ և (կամ)  առանց դիտավորության։

Հոդված 4. Նախադպրոցական դաստիարակության և կրթության սկզբունքները

1. Վրաստանում ապահովված է երեխաների անվճար դաստիարակությունն ու կրթությունը նախադպրոցական դաստիարակության և կրթության պետական ​​հաստատություններում, ինչպես նաև նրանց սնում Վրաստանի օրենսդրությամբ սահմանված կարգով։

2. Նախադպրոցական դաստիարակությունն ու կրթությունը, ներառյալ դպրոցական պատրաստվածության ծրագիրը, կամավոր են, համընդհանուր և հասանելի են համապատասխան տարիքի բոլոր երեխաների համար:

3. Մունիցիպալիտետը պարտավոր է ներդնել և ապահովել նախադպրոցական դաստիարակություն և կրթություն, այդ թվում դպրոցական պատրաստվածության ծրագիր տրամադրել երեխաներին՝  համաձայն Վրաստանի օրենսդրության (այդ թվում՝ սույն օրենքի և Վրաստանի կառավարության նորմատիվ ակտերի):

Հոդված 5. Հաստատությունում ուսուցման լեզուն

1. Հաստատությունում ուսուցման լեզուն վրացերենն է, Աբխազիայի Ինքնավար Հանրապետությունում՝ նաև աբխազերեն։

2. Հաստատությունն իրավասու է լեզվական փոքրամասնությունների ներկայացուցիչ երեխաներին առաջարկել սույն օրենքով սահմանված պետական ​​կրթական չափորոշչին համապատասխան ծրագրեր և ռեսուրսներ՝ հաշվի առնելով նրանց լեզվական կարիքները՝ ինչպես պետական, այնպես էլ մայրենի լեզվով:

3. Հաստատությունն իրավասու է երեխաներին տրամադրել դաստիարակչական և կրթական ծառայություններ նրանց մայրենի և (կամ)  ոչ պետական ​​լեզվով և օգտագործել սույն օրենքով սահմանված պետական ​​կրթական չափորոշիչներին համապատասխան կրթական ծրագրեր և ռեսուրսներ:

Հոդված 6. Երեխաների պաշտպանությունը

1. Հաստատությունում արգելվում է երեխայի նկատմամբ ցանկացած բռնություն։

2. Հաստատությունը պարտավոր է ապահովել, որ դաստիարակ-մանկավարժը, դաստիարակը և հաստատության անձնակազմի այլ անդամներ տիրապետեն և կիրառեն ոչ բռնի վերաբերմունքի և դաստիարակության մեթոդներ, ինչպես նաև ունենան տեղեկություններ երեխաների նկատմամբ բռնության հետևանքների և պատասխանատվության ձևերի մասին:

3. Հաստատության դաստիարակ-մանկավարժի, դաստիարակի և այլ անձնակազմի պատրաստումն ու վերապատրաստումը պետք է ներառեն նրանց  ուսուցում երեխայի լավագույն շահերի սկզբունքի պաշտպանության, երեխայի նկատմամբ բռնության անթույլատրելիության, երեխայի կողմից սեփական վարքագծի կարգավորման արդյունավետ մեխանիզմների և անվտանգ և ոչ բռնի միջավայրի ապահովման համար անհրաժեշտ գիտելիքների և հմտությունների ու կարողությունների վերաբերյալ։  

4. Հաստատությունը պարտավոր է ապահովել երեխայի նկատմամբ բռնության կանխարգելումը (այդ թվում՝ երեխայի ծնողի/օրինական ներկայացուցչի կրթումը և իրազեկումը), նույնականացումը, գնահատումը, այդ մասին ծանուցումը և դրան համապատասխան արձագանքը՝ համաձայն երեխայի պաշտպանության ուղղորդման ընթացակարգերի։

5. Երեխայի նկատմամբ բռնության բացահայտման և երեխայի նկատմամբ բռնության մասին տեղեկությունը համապատասխան պետական մարմնին տրամադրելու պարտավորության չկատարումը  կհանգեցնի պատասխանատվության՝ Վրաստանի օրենսդրությամբ սահմանված կարգով։

6. Հաստատությունը պարտավոր է հաստատությունում նշանակել երեխաների նկատմամբ բռնությունը կանխելու և երեխաներին բռնությունից պաշտպանելու համար պատասխանատու անձ:


Գլուխ II. Պետական ​​մարմինների և մունիցիպալիտետների լիազորությունները/պարտավորությունները վաղ և նախադպրոցական դաստիարակության և կրթության բնագավառում
 
Հոդված 7. Վրաստանի կառավարության լիազորությունները/պարտավորությունները 
վաղ և նախադպրոցական դաստիարակության և կրթության բնագավառում

Վրաստանի կառավարությունը երկրի ողջ տարածքում հավասար, որակյալ և երեխայի լավագույն շահերի պաշտպանության սկզբունքի վրա հիմնված վաղ և նախադպրոցական դաստիարակություն և կրթություն ապահովելու համար իրականացնում է հետևյալ լիազորությունները և կատարում է հետևյալ պարտավորությունները․

ա) երեխայի և նրա ծնողի/օրինական ներկայացուցչի իրավունքների իրավական կարգավորման շրջանակներում ապահովում է վաղ և նախադպրոցական կրթության, ներառյալ դպրոցական պատրաստվածության ծրագրի, համընդհանուր հասանելիություն,

բ) սահմանում է հաստատության հավատարմագրման կարգը,

գ) Վրաստանի կրթության և գիտության նախարարության առաջարկությամբ հաստատում է վաղ և նախադպրոցական դաստիարակության և կրթության պետական ​​չափորոշիչները, ներառյալ Դպրոցական պատրաստվածության պետական ​​կրթական չափորոշիչը, որը ենթակա է վերանայման և մշակման առնվազն 5 տարին մեկ անգամ,

դ) Վրաստանի կրթության և գիտության նախարարության առաջարկությամբ հաստատում է Դաստիարակ-մանկավարժի մասնագիտական ​​չափորոշիչը,

ե) հաստատությունում սանիտարահիգիենիկ նորմերի պահպանման կանոնները սահմանելու համար Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման նախարարի առաջարկությամբ հաստատում է տեխնիկական կանոնակարգը,

զ) հաստատությունում սննդի կազմակերպման և ռացիոնի սննդային արժեքի նորմերը որոշելու համար Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման նախարարության առաջարկությամբ հաստատում է տեխնիկական կանոնակարգ, 

է) Վրաստանի էկոնոմիկայի և կայուն զարգացման նախարարության առաջարկությամբ հաստատում է տեխնիկական կանոնակարգ հաստատության շենք-շինությունների, ենթակառուցվածքների և նյութատեխնիկական բազայի ու շենք-շինության կազմակերպման մասին, 

ը) նպաստում է հաստատության ենթակառուցվածքային զարգացմանը,

թ) Վրաստանի կրթության և գիտության նախարարության, Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման  նախարարության,  Վրաստանի էկոնոմիկայի և կայուն զարգացման նախարարության առաջարկությամբ հաստատում է մունիցիպալիտետի կողմից հաստատությունների ռեեստր վարելու կարգը և այդ ռեեստրում մուտքագրվելիք տվյալների և ստուգիչների ցանկը, 

ժա) իրականացնում է Վրաստանի օրենսդրությամբ սահմանված այլ լիազորություններ և կատարում այլ պարտականություններ։

2017 թվականի դեկտեմբերի 7-ի Վրաստանի №1639 օրենք – կայք, 14.12.2017թ.
2018 թվականի հուլիսի 5-ի Վրաստանի №3104 օրենք – կայք, 11.07.2018թ.
2021 թվականի մարտի 16-ի Վրաստանի №366 օրենք – կայք, 18.03.2021թ.

Հոդված 8. Վրաստանի կրթության և գիտության նախարարության 
լիազորությունները/պարտավորությունները նախադպրոցական դաստիարակության և 
կրթության բնագավառում

Վրաստանի կրթության և գիտության նախարարությունը նախադպրոցական դաստիարակության և կրթության բնագավառում Վրաստանի օրենսդրության ՝ Վրաստանի Սահմանադրության, Վրաստանի միջազգային պայմանագրերի, սույն օրենքի, Վրաստանի այլ օրենքների և ենթաօրենսդրական ակտերի հիման վրա.

ա) կազմում և Վրաստանի կառավարության հաստատմանն է ներկայացնում նախադպրոցական դաստիարակության և կրթության պետական ​​չափորոշիչները, ներառյալ Դպրոցական պատրաստվածության պետական ​​կրթական չափորոշիչը, որի կատարումը պարտադիր է մունիցիպալիտետների համար,

բ) կազմում և Վրաստանի կառավարության հաստատմանն է ներկայացնում Դաստիարակ-մանկավարժի մասնագիտական ​​չափորոշիչը,

գ) կազմում և հաստատում է Դաստիարակի մասնագիտական ​​կրթական չափորոշիչը,

դ) ներառական կրթության սկզբունքների նախատեսմամբ, կազմում է կրթական ռեսուրսների ցանկ և մեթոդական ռեսուրսներ և ապահովում այդ ռեսուրսների հասանելիություն մունիցիպալիտետներին,

ե) նախադպրոցական դաստիարակության և կրթության պետական ​​չափորոշիչների ներդրման, զարգացման և կատարելագործման նպատակով մշակում է հանրային ​​հաստատությունում մշտադիտարկման համակարգ, իրականացնում մշտադիտարկում և գնահատում ու պատրաստում համապատասխան առաջարկություններ,

զ) կազմում է դաստիարակ-մանկավարժների մասնագիտական զարգացման վերապատրաստման մոդուլներ և աջակցում մունիցիպալիտետներին նրանց վերապատրաստման հարցում,

է) նպաստում է ներառական նախադպրոցական դաստիարակության և կրթության մասին հանրային իրազեկվածությանը,

ը) իրականացնում է Վրաստանի օրենսդրությամբ սահմանված այլ լիազորություններ և կատարում այլ պարտականություններ։

2018 թվականի հուլիսի 5-ի Վրաստանի №3104 օրենք – կայք, 11.07.2018թ.
2018 թվականի սեպտեմբերի 20-ի Վրաստանի օրենք №3449 – կայք, 09.10.2018թ.
2021 թվականի մարտի 16-ի Վրաստանի №366 օրենք – կայք, 18.03.2021թ.

Հոդված 9. Վրաստանի օկուպացված տարածքներից հարկադիր վերաբնակների, 
աշխատանքի, առողջապահության և սոցապահովման նախարարության 
լիազորությունները/պարտավորությունները վաղ և նախադպրոցական 
դաստիարակության և կրթության բնագավառում

Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը վաղ և նախադպրոցական դաստիարակության և կրթության բնագավառում Վրաստանի օրենսդրության՝ Վրաստանի Սահմանադրության, Վրաստանի միջազգային պայմանագրերի և համաձայնագրերի, սույն օրենքի, այլ Վրաստանի օրենքներն ու ենթաօրենսդրական ակտերի հիման վրա․ 

ա) հաստատությունում սանիտարահիգիենիկ նորմերի պահպանման կանոնները սահմանելու համար մշակում է տեխնիկական կանոնակարգ  և այն ներկայացնում Վրաստանի կառավարության հաստատմանը,   

բ) հաստատությունում սնման կազմակերպման և ռացիոնի սննդային արժեքի նորմերը սահմանելու նպատակով Վրաստանի շրջակա միջավայրի պահպանության և գյուղատնտեսության նախարարության հետ համագործակցությամբ կազմում է տեխնիկական կանոնակարգ և այն ներկայացնում Վրաստանի կառավարության հաստատմանը,

գ) մասնակցում է բռնությունից երեխաների պաշտպանության գործընթացին՝ երեխաների պաշտպանության ուղղորդման ընթացակարգերին համապատասխան, 

դ) իրականացնում է Վրաստանի օրենսդրությամբ սահմանված այլ լիազորություններ և կատարում այլ պարտականություններ։

2017 թվականի դեկտեմբերի 7-ի Վրաստանի №1639 օրենք – կայք, 14.12.2017թ.
2018 թվականի հուլիսի 5-ի Վրաստանի №3104 օրենք – կայք, 11.07.2018թ.

Հոդված 10. Նախադպրոցական դաստիարակության և կրթության բնագավառում 
մունիցիպալիտետների լիազորությունները/պարտականությունները

1. Մունիցիպալիտետների լիազորությունները/պարտականությունները նախադպրոցական դաստիարակության և կրթության բնագավառում Վրաստանի օրենսդրության՝ Վրաստանի Սահմանադրության, Վրաստանի միջազգային պայմանագրերի և համաձայնագրերի, սույն օրենքի, Վրաստանի այլ օրենքների և ենթաօրենսդրական ակտերի հիման վրա ներառում են․ 

ա) պետական ​​չափորոշիչներին համապատասխան նախադպրոցական դաստիարակության և կրթության ծառայությունների տրամադրման ապահովում, 

բ) հավասարապես հասանելի և ներառական նախադպրոցական դաստիարակության և կրթության ապահովում, 

գ) նախադպրոցական դաստիարակության և կրթության տրամադրման գործընթացում երեխայի և նրա ծնողի/օրինական ներկայացուցչի իրավունքների պաշտպանության և հարգանքի ապահովում, 

դ) հաստատության ծրագրում երեխայի ծնողի/օրինական ներկայացուցչի ներգրավվածության ապահովում, 

ե) հավատարմագրման չափորոշիչներին նախադպրոցական դաստիարակության և կրթության ծառայությունների համապատասխանությունը որոշելու նպատակով մշտադիտարկման, գնահատման և հաշվետվողականության համակարգի մշակում և դրա գործունեության ապահովում, 

զ) հանրային հաստատության կարիքների նախատեսմամբ տարեկան մունիցիպալ ծրագրի և ֆինանսական պլանի նախապատրաստում, 

է) սույն օրենքով նախատեսված այլ լիազորությունների իրականացում և այլ պարտականությունների կատարում:

2. Մունիցիպալիտետները երեխաների պատշաճ զարգացման և դպրոցին նախապատրաստելու համար ապահովում են հզոր և կայուն նախադպրոցական դաստիարակության և կրթության համակարգի ստեղծում, որը հիմնված է հետևյալ սկզբունքների վրա.

ա) պետական ​​չափորոշիչներին համապատասխան նախադպրոցական դաստիարակության և կրթության համընդհանուր հասանելիություն՝ անկախ երեխայի ֆիզիկական, ճանաչողական, զգայական, սոցիալական, հուզական, լեզվական, էթնիկական, ռասայական, կրոնական, գենդերային կամ այլ հատկանիշներից,

բ) Վրաստանի և միջազգային օրենսդրությամբ սահմանված կրթության իրավունքի և երեխայի և նրա ծնողի/օրինական ներկայացուցչի այլ իրավունքների ապահովում,

գ) պետական ​​չափորոշիչներին համապատասխան ծառայությունների ներդրման համար համապատասխան պայմանների ապահովում,

դ) նախադպրոցական դաստիարակության և կրթության ծառայությունների լիարժեք հաշվետվողականության և թափանցիկության ապահովում,

ե) երեխայի ծնողի/օրինական ներկայացուցչի և հասարակության հետ արդյունավետ հարաբերությունների ապահովում։

3. Պետական ​​չափորոշչին համապատասխան նախադպրոցական դաստիարակության և կրթության ծառայություններ ներդնելու համար մունիցիպալիտետները․ 

ա) ուսումնասիրում են մունիցիպալ կարիքները, պլանավորում տեղական ռեսուրսները և սահմանում բյուջետային միջոցները,

բ) ապահովում են դաստիարակ-մանկավարժների վերապատրաստումը Վրաստանի կրթության և գիտության նախարարության կողմից մշակված դաստիարակ-մանկավարժների մասնագիտական ​​զարգացման թրեյնինգ-մոդուլներին համապատասխան,

գ) ապահովում են հաստատությունների և դրանց ծառայությունների համար սահմանված չափորոշիչների կատարման հսկողություն, 

դ) հաստատությունների անձնակազմի համար սահմանում են ծառայողական հրահանգներ, վարքագծի և էթիկայի նորմեր և ապահովում դրանց կատարում,

ե) սահմանում են պետական ​​հաստատության տնօրենի որակավորման պահանջները և 5 տարին մեկ վերահսկում այդ պահանջների համապատասխանությունը, 

զ) ապահովում են հաստատությունների ներքին մշտադիտարկման, գնահատման և հաշվետվողականության համակարգի գործունեությունը,

է) մունիցիպալիտետների կողմից մշակված հաստատությունների մշտադիտարկման համակարգի համաձայն, համակարգված իրականացնում են հաստատությունների մշտադիտարկում, որոնց նպատակն է ստուգել հավատարմագրման պայմանների կատարումը` համաձայն հավատարմագրման կարգի,

ը) հաստատում են հաստատությունում աշխատող անձի հետ կնքված աշխատանքային պայմանագրի պարտադիր պայմանները մասնագիտական ​​միության հետ հնարավոր խորհրդատվությամբ։ 

4. Մունիցիպալիտետներն ապահովում են սույն օրենքով նախատեսված լիազորությունների իրականացում  մունիցիպալիտետի քաղաքապետարանի համապատասխան կառուցվածքային միավորների և (կամ) այդ նպատակով ստեղծված ոչ ձեռնարկատիրական (ոչ առևտրային) իրավաբանական անձի միջոցով:

2017 թվականի հուլիսի 26-ի Վրաստանի №1261 օրենք – կայք, 29.07.2017թ.
2018 թվականի հուլիսի 5-ի Վրաստանի №3104 օրենք – կայք, 11.07.2018թ.
2021 թվականի մարտի 16-ի Վրաստանի №366 օրենք – կայք, 18.03.2021թ.


Հոդված 11. Հանրային իրավունքի իրավաբանական անձի` Պարենի ազգային 
գործակալության լիազորությունը վաղ և նախադպրոցական դաստիարակության և 
կրթության բնագավառում 

Հանրային իրավունքի իրավաբանական անձ Պարենի ազգային գործակալությունը ստուգում է հաստատությունում սննդի անվտանգությունը Վրաստանի օրենսդրությամբ սահմանված կարգի համաձայն։

Հոդված 12. Հանրային իրավունքի իրավաբանական անձի՝ Վրաստանի ազգային վիճակագրական ծառայության լիազորությունը վաղ և նախադպրոցական դաստիարակության և կրթության բնագավառում 

1. Հանրային իրավունքի իրավաբանական անձ Վրաստանի ազգային վիճակագրական ծառայությունը հրապարակում է մունիցիպալիտետներից ստացված վիճակագրական տեղեկատվությունը։

2. Մունիցիպալիտետների կողմից սույն հոդվածի առաջին կետով նախատեսված վիճակագրական տեղեկատվությունը ներառում է հետևյալ հարցերը.

ա) հաստատությունների թիվը,

բ) հաստատության կրթական ծրագրում ընդգրկված երեխաների թիվը,

գ) դաստիարակ-մանկավարժների/դաստիարակների թիվը,

դ) վաղ և նախադպրոցական դաստիարակության և կրթության ծառայությունների տրամադրման հետ կապված այլ տեղեկություններ` հանրային իրավունքի իրավաբանական անձի` Վրաստանի ազգային վիճակագրական ծառայության պահանջի հիման վրա:

Գլուխ III. Հաստատության ստեղծումը և հավատարմագրումը

Հոդված 13. Հաստատության ստեղծումը և դրա կազմակերպաիրավական ձևը

1. Հաստատությունը կարող է ստեղծվել մասնավոր իրավունքի ձեռնարկատիրական (առևտրային) իրավաբանական անձի կամ ոչ ձեռնարկատիրական (ոչ առևտրային) իրավաբանական անձի կազմակերպաիրավական ձևով:

2. Մունիցիպալիտետը և (կամ) նրա կողմից ստեղծված ոչ ձեռնարկատիրական (ոչ առևտրային) իրավաբանական անձը իրավունք ունի հիմնել հաստատություն միայն ոչ ձեռնարկատիրական (ոչ առևտրային) իրավաբանական անձի կազմակերպաիրավական ձևով:

Հոդված 14. Հաստատության հավատարմագրումը

1. Վաղ և նախադպրոցական դաստիարակության և կրթության ծառայություններ տրամադրելու համար հաստատությունը պարտավոր է անցնել հավատարմագրում։

2. Հաստատության կողմից հավատարմագրում անցնելու, ինչպես նաև հաստատության հավատարմագրման կասեցման և դադարեցման կարգը սահմանվում է Վրաստանի կառավարության որոշմամբ:

3. Հաստատության հավատարմագրումն իրականացնում է մունիցիպալիտետի քաղաքապետարանի համապատասխան կառուցվածքային միավորը:

4. Մունիցիպալիտետի համապատասխան ծառայությունը հաստատության հավատարմագրման նպատակով ստուգում է հաստատության պայմանների համապատասխանությունը սույն օրենքով և համապատասխան ենթաօրենսդրական նորմատիվ ակտերով սահմանված պահանջներին:

5. Հաստատության հավատարմագրումն անվճար է:

6. Մունիցիպալիտետի մարմինը պարտավոր է վարել հաստատությունների ռեեստր, հավաքել և դրանում արտացոլել տվյալներ՝ Վրաստանի կառավարության կողմից հաստատված մունիցիպալիտետների կողմից հաստատությունների ռեեստրի վարման կարգի և այս ռեեստրում տվյալների մուտքագրման տվյալների և ստուգիչների ցանկին համապատասխան, ապահովել տվյալների հրապարակայնություն և դրանք տրամադրել հանրային իրավունքի իրավաբանական անձին` Վրաստանի ազգային վիճակագրական ծառայությանը՝ համաձայն սույն օրենքի 12-րդ հոդվածի։ Ներկայացված տվյալների ճշտության համար պատասխանատու է մունիցիպալիտետի համապատասխան կառուցվածքային միավորը։

2017 թվականի հուլիսի 26-ի Վրաստանի №1261 օրենք – կայք, 29.07.2017թ.

Հոդված 15. Հաստատության հավատարմագրման պայմանները

1. Հավատարմագրում հայցող իրավաբանական անձը/հավատարմագրում ստացած հաստատությունը բավարարում է հավատարմագրման պայմանները, եթե.

ա) հաստատությունում ուսանումը/ուսուցումը իրականացվում է նախադպրոցական դաստիարակության և կրթության պետական ​​չափորոշիչներին համապատասխան, այդ թվում Դպրոցական պատրաստվածության պետական ​​կրթական չափորոշչին համապատասխան, 

բ) հաստատության շենք- շինությունը, ենթակառուցվածքը և նյութատեխնիկական բազան և շենք-շինության, ենթակառուցվածքի կազմակերպումը համապատասխանում են Վրաստանի կառավարության կողմից հաստատված համապատասխան տեխնիկական կանոնակարգին,

գ) հաստատության սանիտարահիգիենիկ պայմանները համապատասխանում են Վրաստանի կառավարության կողմից հաստատված համապատասխան տեխնիկական կանոնակարգին,

դ) հաստատությունում սննդի կազմակերպումը և ռացիոնի սննդային արժեքը համապատասխանում են Վրաստանի կառավարության կողմից հաստատված համապատասխան տեխնիկական կանոնակարգին,

ե) հաստատությունում մարդկային ռեսուրսների որակավորումը և փորձը համապատասխանում են Վրաստանի կառավարության կողմից հաստատված դաստիարակ-մանկավարժի մասնագիտական ​​չափորոշչին և այլ անձնակազմի համար մունիցիպալիտետի կողմից սահմանված չափորոշիչներին։

2. Հաստատության կողմից հավատարմագրում անցնելուց հետո սույն հոդվածի առաջին կետով սահմանված պահանջների խախտումը հանգեցնում է հաստատության հավատարմագրման կասեցման կամ դադարեցման:

Հոդված 16. Հաստատության հավատարմագրման ժամկետը

Հաստատության հավատարմագրման ժամկետը 4 տարի է։


Գլուխ IV. Հաստատություն

Հոդված 17. Հաստատության իրավունքներն ու պարտականությունները երեխաների և 
նրանց ծնողների/օրինական ներկայացուցիչների նկատմամբ

1. Հաստատությունը տրամադրում է վաղ և նախադպրոցական դաստիարակության և կրթության ծառայություններ:

2. Հաստատությունն ապահովում է.

ա) Վրաստանի և միջազգային օրենսդրությամբ սահմանված կրթության իրավունքի և երեխայի և նրա ծնողի/օրինական ներկայացուցչի այլ իրավունքների պաշտպանություն և հարգանք, 

բ) հաստատության համար սահմանված չափորոշիչների պահպանում, 

գ) հաստատության ռազմավարության մշակում` ներառական կրթության, բռնությունից երեխաների պաշտպանության, անվտանգության, սանիտարիայի և հիգիենայի հետ կապված չափորոշիչներին համապատասխան,

դ) վաղ և նախադպրոցական դաստիարակության և կրթության  ծառայությունների տրամադրման լիարժեք թափանցիկություն,

ե) արդյունավետ հարաբերություններ երեխաների ծնողների/օրինական ներկայացուցիչների և հասարակության հետ,

զ) երեխային իր իրավունքների և պաշտպանության մեխանիզմների մասին տեղեկություններ տրամադրել իր տարիքին և անհատական ​​հնարավորություններին համապատասխան ՝ երեխային հասանելի հաղորդակցության միջոցներով։ 

3. Հանրային հաստատությունն ապահովում է.

ա) վաղ և նախադպրոցական դաստիարակության և կրթության համընդհանուր հասանելիություն բոլոր երեխաների համար՝ անկախ նրանց ֆիզիկական, ճանաչողական, զգայական, սոցիալական, զգացմունքային, լեզվական, էթնիկական, ռասայական, կրոնական, գենդերային կամ այլ հատկանիշներից,

բ) երեխաների ծնողների/օրինական ներկայացուցիչների ներգրավում վաղ և նախադպրոցական դաստիարակության և կրթական ծառայությունների տրամադրման գործընթացի մեջ։

4. Հաստատությունը պարտավոր է նպաստել երեխայի սպորտային գործունեությանը նախադպրոցական դաստիարակության և կրթության  ընթացքում, որի նպատակը պետք է լինի վաղ տարիքում երեխայի առողջ ապրելակերպի հաստատումը:

2019 թվականի սեպտեմբերի 20-ի Վրաստանի №5019 օրենք – կայք, 27.09.2019թ.
2020 թվականի մայիսի 21-ի Վրաստանի №5919 օրենք – կայք, 25.05.2020թ.

Հոդված 18. Խորհրդատվական խորհուրդ

1. Հանրային հաստատությունը հասարակական հիմունքներով ստեղծում է խորհրդատվական խորհուրդ:

2. Խորհրդատվական խորհուրդն ունի 7 անդամ.

ա) 5 ծնող/օրինական ներկայացուցիչ, 

բ) 2 դաստիարակ-մանկավարժ։

3. Խորհրդատվական խորհրդի որոշմամբ խորհրդատվական խորհրդի գործունեությանը մասնակցելու համար կարող է հրավիրվել փորձագետ/մասնագետ:

4. Հանրային հաստատության տնօրենն իրավունք ունի առանց ձայնի իրավունքի մասնակցել խորհրդատվական խորհրդի հանդիպումներին։

5. Խորհրդատվական խորհուրդն ընտրվում է ծնողների ընդհանուր ժողովի կողմից 1 տարի ժամկետով` այս ժամկետը մեկ անգամ երկարաձգելու իրավունքով:

6. Խորհրդատվական խորհրդի գործունեությունը կարգավորվում է սույն օրենքով և հանրային հաստատության կանոնադրությամբ:

7. Խորհրդատվական խորհուրդը ղեկավարում է խորհրդատվական խորհրդի նախագահը, որին ընտրում են խորհրդատվական խորհրդի անդամները ձայների մեծամասնությամբ, 2 տարի ժամկետով: Խորհրդատվական խորհրդի նախագահը հրավիրում և ղեկավարում է խորհրդատվական խորհրդի նիստերը:

8. Խորհրդատվական խորհուրդը գումարվում է ըստ անհրաժեշտության, բայց ոչ պակաս, քան տարեկան 4 անգամ:

9. Խորհրդատվական խորհուրդն իրավազոր է որոշում կայացնելու առնվազն 4 անդամի մասնակցությամբ՝ ձայների պարզ մեծամասնությամբ։ Ձայները հավասար բաժանվելու դեպքում որոշումն ընդունում է խորհրդատվական խորհրդի նախագահը։

10. Խորհրդատվական խորհուրդը.

ա) քննարկում է ծառայությունը, ուսումնական պլանի տարեկան ժամանակացույցը և ուսումնական նյութերի ցանկը և տալիս համապատասխան հանձնարարականներ,

բ) քննարկում է հանրային ​​հաստատության ֆինանսական ծախսերը և գույքային ակտիվների կառավարման հարցերը և համապատասխան հանձնարարականներ է տալիս հանրային ​​հաստատության ղեկավարությանը,

գ) կանոնադրությանը համապատասխան քննարկում է ծնողների/երեխաների օրինական ներկայացուցիչների բողոքները և հանձնարարականներ տալիս հանրային հաստատության ղեկավարությանը` խնդիրները վերացնելու համար,

դ) մունիցիպալիտետի քաղաքապետարանի համապատասխան կառուցվածքային միավորին և (կամ) նրա կողմից ստեղծված համապատասխան ոչ ձեռնարկատիրական (ոչ առևտրային) իրավաբանական անձին ամեն եռամսյակ հանձնարարականներ է ներկայացնում։ 

2017 թվականի հուլիսի 26-ի Վրաստանի №1261 օրենք – կայք, 29.07.2017թ.

Հոդված 181. Հաստատության անձնակազմի համար սահմանված սահմանափակումները

Չի կարելի, որ հաստատությունում  աշխատի «Սեռական ազատության և անձեռնմխելիության դեմ ուղղված հանցագործությունների դեմ պայքարի մասին» Վրաստանի օրենքով նախատեսված սեռական ազատության և անձեռնմխելիության դեմ ուղղված հանցագործությունների կատարման համար դատապարտված անձ՝ անկախ դատվածությունը մարված կամ բեկանված լինելուց։

2020 թվականի մարտի 17-ի Վրաստանի № 5753 օրենք – կայք, 23.03.2020թ.


ԳԼՈՒԽ V. Վաղ և նախադպրոցական դաստիարակության և կրթության ծառայության, 
այդ թվում, դպրոցական պատրաստվածության ծրագրի տրամադրում 
 
Հոդված 19. Ծնողի/օրինական ներկայացուցչի կրթությունը և աջակցությունը

1. Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը, Վրաստանի օրենսդրության համաձայն, աջակցություն է ցուցաբերում ծնողներին/օրինական ներկայացուցիչներին մոր և մանկան առողջության պահպանման հարցերում։

2. Վրաստանի կրթության և գիտության նախարարությունն իր իրավասության շրջանակներում նպաստում է ծնողի/օրինական ներկայացուցչի կրթական տարբեր ծրագրերի իրականացմանը։

2018 թվականի հուլիսի 5-ի Վրաստանի №3104 օրենք – կայք, 11.07.2018թ.
2021 թվականի մարտի 16-ի Վրաստանի №366 օրենք – կայք, 18.03.2021թ.

Հոդված 20. Նախադպրոցական դաստիարակության և կրթության խմբերի կազմը

1. Հաստատությունը պարտավոր է ձևավորել ինքնուրույն խմբեր հետևյալ տարիքային կատեգորիաների երեխաներից.

ա) 2-ից 3 տարեկան՝ նախադպրոցական կրթության առաջին տարի,
բ) 3-ից 4 տարեկան՝ նախադպրոցական կրթության 2-րդ տարի,
գ) 4-ից 5 տարեկան՝ նախադպրոցական կրթության 3-րդ տարի,
դ) 5 տարեկանից մինչև տարրական աստիճանի առաջին դասարան գնալը՝ նախադպրոցական կրթության 4-րդ տարի, իրականացվում է դպրոցական պատրաստվածության ծրագիրը։

2. Նույն տարիքի երեխաների անբավարար թվի դեպքում.

Հաստատությունն իրավասու է ձևավորել հարակից տարիքի երեխաներից բաղկացած բազմամյա խումբ, ոչ ավելի, քան 15 երեխայի կազմով։ 

3. Սույն հոդվածի 2-րդ կետով նախատեսված դեպքում հաստատությունը որոշում է կայացնում՝ համաձայնեցնելով իր հիմնադրի հետ:

Հոդված 21. Նախադպրոցական դաստիարակության և կրթության 
ուսումնադաստիարակչական տարվա և օրվա տևողությունը 

1. Հանրային հաստատության  ուսումնադաստիարակչական տարվա սկիզբն ու ավարտը սահմանում է մունիցիպալիտետը:

2. Հանրային հաստատության ուսումնադաստիարակչական օրվա տևողությունը 9 ժամ է՝ երեքանգամյա սնունդով։

3. Դպրոցական պատրաստվածության ծրագրի տևողությունը օրական 3 ժամ է։

4. Հաստատությունում աշխատող անձի աշխատանքային ժամանակը և աշխատանքային հարաբերությունների այլ պայմանները կարգավորվում են «Վրաստանի աշխատանքային օրենսգիրք» Վրաստանի օրգանական օրենքով:

Հոդված 22. Խմբի չափը և դաստիարակ-մանկավարժների/դաստիարակների և 
երեխաների հարաբերակցությունը 

1. Նախադպրոցական դաստիարակության և կրթության խմբերը պետք է համալրվեն հետևյալ առավելագույն չափերով.

ա) 2-ից 3 տարեկան երեխաների խմբում չի կարող լինել 25-ից ավելի երեխա,

բ) 3-ից 4 տարեկան երեխաների խմբում չի կարող լինել 30-ից ավելի երեխա,

գ) 4-ից 5 տարեկան երեխաների խմբում չի կարող լինել 30-ից ավելի երեխա։

2. Դպրոցական պատրաստվածության ծրագրի խմբում հնարավոր է երեխաների ուսանում-ուսուցում   5 տարեկանից մինչև դպրոցի տարրական աստիճանի առաջին դասարան գնալը։ Այս խմբի երեխաների թիվը չպետք է գերազանցի 30-ը։

3. Յուրաքանչյուր խմբում դաստիարակ-մանկավարժների/դաստիարակների թիվը պետք է որոշվի հետևյալ հարաբերակցությամբ.

ա) 2-ից 3 տարեկան երեխաների խմբում դաստիարակ-մանկավարժի/դաստիարակի և երեխաների հարաբերակցությունը չպետք է լինի 1:13-ից ավելի,

բ) 3-ից 4 տարեկան երեխաների խմբում դաստիարակ-մանկավարժի/դաստիարակի և երեխաների հարաբերակցությունը չպետք է լինի 1:15-ից ավելի, 

գ) 4-ից 5 տարեկան երեխաների խմբում դաստիարակ-մանկավարժի/դաստիարակի և երեխաների հարաբերակցությունը չպետք է լինի 1:15-ից ավելի,

դ) դպրոցական պատրաստվածության ծրագրի խմբում դաստիարակ-մանկավարժի/ դաստիարակի և երեխաների հարաբերակցությունը չպետք է լինի 1:15-ից ավելի։

Հոդված 23. Ներառական վաղ և նախադպրոցական դաստիարակությունը և կրթությունը

1. Հաստատությունն ապահովում է երեխաների ներառական կրթություն՝ անկախ նրանց ֆիզիկական, ճանաչողական, զգայական, սոցիալական, հուզական, լեզվական, էթնիկական, ռասայական, կրոնական, գենդերային կամ այլ հատկանիշներից:

2. Հաստատությունը պարտավոր է շարունակել ներառական կրթության ծրագրում ընդգրկված երեխայի կրթությունը, եթե, ելնելով երեխայի լավագույն շահերից, դեռևս նպատակահարմար չէ նրա դպրոց ընդունվելը՝ անկախ համապատասխան տարիքից։

3. Սույն հոդվածի 2-րդ կետով նախատեսված դեպքում երեխայի ծնողը/օրինական ներկայացուցիչը որոշում է կայացնում՝ խորհրդակցելով նրա դաստիարակ-մանկավարժների և համապատասխան մասնագետների հետ:

Հոդված 24. Դաստիարակ-մանկավարժի վարձատրությունը

Դաստիարակ-մանկավարժի աշխատավարձի հիմնական շեմը սահմանվում է Վրաստանի կառավարության նորմատիվ ակտով։

Գլուխ VI. Հաստատության մշտադիտարկումը, գնահատումը և հաշվետվողականությունը 

Հոդված 25. Հաստատության ներքին մշտադիտարկումը, գնահատումը և 
հաշվետվողականությունը

1. Հաստատությունը կանոնավոր կերպով և պարբերաբար իրականացնում է ներքին մշտադիտարկում, գնահատում և հաշվետվողականություն:

2. Հանրային հաստատությունն ամեն տարի մունիցիպալիտետի կողմից սահմանված պլանի հիման վրա հիմնադրին է ներկայացնում տարեկան և ֆինանսական հաշվետվություններ:

Հոդված 26. Հաստատության մունիցիպալ վերահսկողությունը

1. Մունիցիպալիտետի քաղաքապետարանի համապատասխան կառուցվածքային միավորը և (կամ) մունիցիպալիտետի կողմից ստեղծված ոչ ձեռնարկատիրական (ոչ առևտրային) իրավաբանական անձը սույն օրենքով և մունիցիպալիտետի սակրեբուլոյի կողմից սահմանված կարգով վերահսկում է հաստատության կողմից վաղ և նախադպրոցական դաստիարակության և կրթության ծառայությունների տրամադրումը։ 

2. Մունիցիպալիտետի քաղաքապետարանի համապատասխան կառուցվածքային միավորի և (կամ) քաղաքապետարանի կողմից ստեղծված ոչ ձեռնարկատիրական (ոչ առևտրային) իրավաբանական անձի կողմից հանրային հաստատության գործունեության հսկողության իրականացման չափորոշիչները սահմանվում են Վրաստանի կառավարության որոշումով։ 

3. Հաստատության գործունեությունը վերահսկելու նպատակով մունիցիպալիտետի քաղաքապետարանի համապատասխան կառուցվածքային միավորը և (կամ) քաղաքապետարանի կողմից ստեղծված ոչ ձեռնարկատիրական (ոչ առևտրային) իրավաբանական անձն իրականացնում է.

ա) հաստատության կողմից սույն օրենքի 15-րդ հոդվածով նախատեսված հավատարմագրման պայմանների կատարման մշտադիտարկում,

բ) հաստատության կողմից հաշվապահական և ֆինանսական հաշվառման ստուգում և գնահատում,

գ) հաստատության կողմից Վրաստանի օրենսդրությամբ սահմանված այլ պահանջների կատարման ստուգում և գնահատում:

4. Մունիցիպալիտետի քաղաքապետարանի համապատասխան կառուցվածքային միավորը և (կամ) մունիցիպալիտետի կողմից ստեղծված ոչ ձեռնարկատիրական (ոչ առևտրային) իրավաբանական անձը իրավասու է հաստատության գործունեության վերահսկողության իրականացման նպատակով առանց նախնական ծանուցման ներկայանալ հաստատություն՝ հավատարմագրման պայմանների կատարումը տեղում ստուգելու նպատակով։ 

5. Մունիցիպալիտետի քաղաքապետարանի համապատասխան կառուցվածքային միավորը և (կամ) քաղաքապետարանի կողմից ստեղծված ոչ ձեռնարկատիրական (ոչ առևտրային) իրավաբանական անձը պարտավոր է հաստատության դաստիարակչական-կրթական ծրագրում ներգրավված առնվազն 10 երեխայի ծնողների/օրինական ներկայացուցիչների պահանջով իրականացնել սույն հաստատության չպլանավորված հսկողություն։ 

6. Մունիցիպալիտետի ղեկավարը պարտավոր է տարեկան հաշվետվության շրջանակում հաստատության գործունեության վերահսկողության արդյունքում ձեռք բերված տվյալները ներկայացնել մունիցիպալիտետի սակրեբուլո։

2017 թվականի հուլիսի 26-ի Վրաստանի №1261 օրենք – կայք, 29.07.2017թ.

Գլուխ VII. Վաղ և նախադպրոցական դաստիարակության և կրթության 
համակարգի  ֆինանսավորումը

Հոդված 27. Վաղ և նախադպրոցական դաստիարակության և կրթության համակարգի 
ֆինանսավորումը

1. Մունիցիպալիտետը յուրաքանչյուր տարի պարտավոր է սեփական բյուջեից հատկացնել իր կողմից ստեղծված հաստատություններում ծառայության կառավարման և տրամադրման համար անհրաժեշտ միջոցներ:

2. Մունիցիպալիտետի կողմից հանրային հաստատության ֆինանսավորման ձևը, կարգը և պայմանները հաստատում է մունիցիպալիտետի սակրեբուլոն։ 

Գլուխ VIII. Անցումային և եզրափակիչ դրույթներ

Հոդված 28. Անցումային դրույթներ

1. Մինչև 2017 թվականի հոկտեմբերի 1-ը Վրաստանի կառավարությունը.

ա) որոշում ընդունի հաստատության հավատարմագրման կարգ սահմանելու մասին,

բ) վաղ և նախադպրոցական դաստիարակության և կրթության պետական ​​չափորոշիչները, այդ թվում՝ դպրոցական պատրաստվածության պետական ​​կրթական չափորոշիչը հաստատելու նպատակով ընդունի նորմատիվ ակտ, 

գ) դաստիարակ-մանկավարժի մասնագիտական ​​չափորոշիչը հաստատելու համար ընդունի նորմատիվ ակտ, 

դ) հաստատությունում սանիտարահիգիենիկ նորմերի պահպանման կանոնները կարգավորող տեխնիկական կանոնակարգ հաստատելու նպատակով ընդունի նորմատիվ ակտ, 

ե) հաստատությունում սննդի կազմակերպումը և ռացիոնի սննդային արժեքի նորմերը կարգավորող տեխնիկական կանոնակարգը հաստատելու նպատակով ընդունի նորմատիվ ակտ, 

զ) հաստատության շենք-շինության, ենթակառուցվածքի և նյութատեխնիկական բազայի և շենք-շինության կազմակերպման տեխնիկական կանոնակարգը հաստատելու նպատակով ընդունի նորմատիվ ակտ, 

է) մունիցիպալիտետի կողմից հաստատությունների ռեեստրի վարման կարգի և այդ ռեեստրում մուտքագրվելիք տվյալների և ստուգիչների  ցանկը հաստատելու նպատակով ընդունի նորմատիվ ակտ։ 

2. Մինչև 2017 թվականի հոկտեմբերի 1-ը Վրաստանի կառավարությունը դաստիարակ-մանկավարժի աշխատավարձի բազային շեմը որոշելու նպատակով ընդունի նորմատիվ ակտ։ 

3. Մինչև 2017 թվականի հոկտեմբերի 1-ը Վրաստանի կրթության և գիտության նախարարությունը.

ա) (Հանվել է՝ 20.09.2018 թ., № 3449),

բ) նախադպրոցական դաստիարակության և կրթության պետական ​​չափորոշիչների ներդրման, զարգացման և կատարելագործման նպատակով հանրային հաստատությունում մշտադիտարկման համակարգ մշակելու նպատակով հրապարակի նորմատիվ ակտ, 

գ) դաստիարակ-մանկավարժների մասնագիտական ​​զարգացման վերապատրաստման մոդուլներ մշակելու և մունիցիպալիտետներին նրանց վերապատրաստմանն աջակցելու նպատակով հրապարակի նորմատիվ ակտ։

4. Մինչև 2017 թվականի հոկտեմբերի 1-ը յուրաքանչյուր մունիցիպալիտետի սակրեբուլո․

ա) նախադպրոցական դաստիարակության և կրթության ծառայությունների և դպրոցական պատրաստվածության ծրագրի տրամադրման մշտադիտարկման, գնահատման և հաշվետվողականության համակարգի մշակման նպատակով ընդունի նորմատիվ ակտ, 

բ) նախադպրոցական կրթության և դպրոցական պատրաստվածության ծրագրի ծառայությունների և հաստատության ներքին մշտադիտարկման և գնահատման համակարգի զարգացման նպատակով ընդունի նորմատիվ ակտ,

գ) հաստատության անձնակազմի համար ծառայողական ցուցումների, վարքագծի և էթիկայի նորմեր սահմանելու նպատակով ընդունի նորմատիվ ակտ,

դ) հաստատության անձնակազմի մասնագիտական ​​չափորոշիչները որոշելու նպատակով ընդունի նորմատիվ ակտ, 

ե) հանրային հաստատության տնօրենի որակավորման պահանջները որոշելու նպատակով ընդունի նորմատիվ ակտ։

5. Սույն օրենքի կարգավորման ոլորտում գործող ենթաօրենսդրական նորմատիվ ակտերը պահպանում են իրավաբանական ուժը մինչև դրանցում փոփոխությունների կատարումը կամ չեղարկումը։

6. Հաստատությունների հավատարմագրման նպատակով անցումային շրջան է համարվում մինչև 2030 թվականի հունվարի 1-ն ընկած ժամանակահատվածը:

7. Անցումային շրջանում հաստատությունների հավատարմագրումն իրականացվում է Վրաստանի կրթության և գիտության նախարարության կառավարման ոլորտում գործող հանրային իրավունքի իրավաբանական անձի՝ Կրթության որակի զարգացման ազգային կենտրոնի (այսուհետ՝ Կենտրոն) կողմից։ .

8. Անցումային շրջանում, բայց ոչ ուշ, քան մինչև  2022 թվականի դեկտեմբերի 31-ը, Վրաստանի կառավարությունը, Վրաստանի կրթության և գիտության նախարարության առաջարկությամբ, որոշումով հաստատում է հաստատության կողմից հավատարմագրում անցնելու,  ինչպես նաև  հաստատության հավատարմագրման կասեցման կամ դադարեցման ժամանակավոր   կարգ (այսուհետ՝ ժամանակավոր կարգ)։

9. Անցումային շրջանում հաստատությունների հավատարմագրման իրականացման նպատակով․ 

ա) Վրաստանի կրթության և գիտության նախարարության կառավարման ոլորտում գործող հանրային իրավունքի իրավաբանական անձը՝ Կրթության կառավարման տեղեկատվական համակարգը, հաստատությունների առաջնային գրանցման նպատակով,  2022 թվականի հուլիսի 1-ից ոչ ուշ ստեղծում է համապատասխան էլեկտրոնային համակարգ (այսուհետ՝ Գրանցման էլեկտրոնային համակարգ),

բ) այն հաստատությունը, որը մինչև 2022 թվականի հուլիսի 1-ը գործունեություն է ծավալում վաղ և (կամ)  նախադպրոցական դաստիարակության և կրթության հաստատության տեսքով, և որը ցանկանում է ստանալ վաղ դաստիարակության և կրթության հաստատության և (կամ)  նախադպրոցական ուսումնական հաստատության կարգավիճակ, պարտավոր է 2022 թվականի հուլիսի 1-ից մինչև 2023 թվականի հունվարի 1-ը գրանցման էլեկտրոնային համակարգում անցնել նախնական գրանցում,

բ1) անհատ ձեռներեցը, որը վաղ դաստիարակության ու կրթության և (կամ)  նախադպրոցական կրթության ծառայություններ է տրամադրում, և որը ցանկանում է ստանալ վաղ դաստիարակության և կրթության հաստատության և (կամ)  նախադպրոցական դաստիարակության և կրթության հաստատության կարգավիճակ, պարտավոր է մինչև 2023 թվականի մարտի 31-ը ներառյալ գրանցման էլեկտրոնային համակարգում անցնել նախնական գրանցում,

 գ) սույն կետի «բ» կամ «բ1» ենթակետի համաձայն գրանցված հաստատությունը/վաղ դաստիարակության և կրթության ծառայություններ տրամադրող անհատ ձեռներեցը և (կամ)  նախադպրոցական դաստիարակության և կրթության ծառայություն տրամադրող անհատ ձեռներեցը պարտավոր է ոչ ուշ, քան մինչև 2024 թվականի հունվարի 1-ը, ժամանակավոր կարգի համաձայն, ինքնագնահատական ​​ներկայացնել Կենտրոն։ Ինչպես նաև, նշված անհատ ձեռներեցը պարտավոր է Վրաստանի օրենսդրությամբ սահմանված կարգով մինչև 2024 թվականի հունվարի 1-ը, սույն օրենքի 13-րդ հոդվածի համաձայն, հիմնադրել իրավաբանական անձ,

դ) սույն կետի «գ» ենթակետի համաձայն ներկայացված ինքնագնահատականների վերլուծության արդյունքում Կենտրոնի կողմից կազմված առաջարկության հիման վրա, ոչ ուշ, քան մինչև 2024 թվականի հոկտեմբերի 1-ը, Վրաստանի կրթության և գիտության նախարարի հրամանով հաստատվում է սույն կետի «բ» ենթակետին համապատասխան գրանցված և նույն կետի «գ» ենթակետի հիման վրա հիմնադրված իրավաբանական անձանց կողմից հավատարմագրում անցնելու ժամանակացույցը։ 

10. Սույն հոդվածի 9-րդ կետի «ա» ենթակետով նախատեսված գրանցման էլեկտրոնային համակարգ  վարելու կարգը հաստատվում է Վրաստանի կառավարության որոշմամբ:

11. Սույն հոդվածի 9-րդ կետի «բ» կամ «բ1» ենթակետով նախատեսված գրանցման էլեկտրոնային համակարգում գրանցումը համարվում է համապատասխան հաստատության/ վաղ դաստիարակության և կրթության ծառայություն տրամադրող անհատ ձեռներեցի  և (կամ) նախադպրոցական դաստիարակություն և կրթություն տրամադրող անհատ ձեռներեցի կողմից   վաղ դաստիարակության և կրթության   և (կամ) նախադպրոցական դաստիարակության և կրթության ուղղությամբ գործունեություն իրականացնելու իրավունքի հիմք՝ սույն հոդվածի 9-րդ կետի «դ» ենթակետով սահմանված հավատարմագրում անցնելու ժամանակացույցի նախատեսմամբ, մինչև նշված հաստատության նկատմամբ հավատարմագրում անցնելու հարցով համապատասխան որոշում կայացնելը։ 

12. Եթե հաստատությունը/վաղ դաստիարակության և կրթության ծառայություններ տրամադրող անհատ ձեռներեցը և (կամ)  նախադպրոցական դաստիարակության և կրթական ծառայություններ տրամադրող անհատ ձեռներեցը  սույն հոդվածի 9-րդ կետի «գ» ենթակետում նշված ժամկետում չի ներկայացնում ինքնագնահատում, կամ նշված անհատ ձեռներեցը իրավաբանական անձ չի հիմնում կամ նույնը կետի «դ» ենթակետով սահմանված ժամկետում չի ներկայացնում հավատարմագրման հայտ, չեղարկվում է վաղ դաստիարակության և կրթության և (կամ)  նախադպրոցական կրթության ուղղությամբ գործունեություն ծավալելու նրա իրավունքը։ 

13. Այն հաստատությունը, որը մինչև 2022 թվականի հուլիսի 1-ը չի գործել որպես վաղ դաստիարակության և կրթության հաստատության և (կամ)  նախադպրոցական դաստիարակության և կրթության հաստատության տեսքով, և որը ցանկանում է ստանալ վաղ դաստիարակության և կրթության հաստատության   և (կամ)  նախադպրոցական ուսումնական հաստատության կարգավիճակ, անցումային շրջանում հավատարմագրում կանցնի ըստ ժամանակավոր կարգի։ Այս կարգը տարածվում է հաստատության կողմից վերահավատարմագրման հայտի (հավատարմագրումը մերժելու դեպքում) կամ նոր հավատարմագրման հայտի (լրացուցիչ վաղ դաստիարակության և կրթության կամ նախադպրոցական դաստիարակություն և կրթության հաստատություն կարգավիճակ ստանալու ցանկության դեպքում) ներկայացման վրա կամ սույն հոդվածի 12-րդ կետով նախատեսված դեպքում՝ հաստատության գործունեությունն իրականացնելու իրավունքը չեղարկելու վրա։

14. Անցումային շրջանում հաստատության հավատարմագրման հարցի վերաբերյալ որոշումը կայացնում է վաղ և նախադպրոցական դաստիարակության և կրթության հաստատությունների հավատարմագրման խորհուրդը (այսուհետ` Հավատարմագրման խորհուրդ): Հավատարմագրման խորհրդի անդամներին Վրաստանի կրթության և գիտության նախարարության առաջարկությամբ նշանակում և պաշտոնից ազատում է Վրաստանի վարչապետը։ Հավատարմագրման խորհրդի անդամների գործունեությունը չի վարձատրվում: Հավատարմագրման խորհրդի լիազորություններն ու գործունեության կարգը որոշվում են ժամանակավոր կարգով:

15. Հավատարմագրման խորհուրդը ժամանակավոր կարգին համապատասխան ընդունում է հետևյալ որոշումներից մեկը.

ա) հավատարմագրում տալու մասին,

բ) հավատարմագրումը մերժելու մասին, 

գ) հավատարմագրման դադարեցման մասին.

դ) հավատարմագրումը կասեցնելու մասին։

16. Հաստատության համապատասխանությունը հավատարմագրման չափորոշիչներով սահմանված պահանջներին սահմանվում է ժամանակավոր կարգով:

17. Հաստատության գործունեության իրականացման իրավունքը չեղարկելու կամ հավատարմագրումը մերժելու կամ հավատարմագրումը դադարեցնելու մասին որոշում ընդունելու դեպքում իրավաբանական անձն իրավունք ունի հավատարմագրման հայտ ներկայացնել Կենտրոն՝ իրավունքի չեղարկման մասին որոշում կայացնելուց կամ հավատարմագրումը մերժելու կամ հավատարմագրումը դադարեցնելու մասին որոշում կայացնելուց 1 տարի հետո:
 
18. Հավատարմագրում շնորհելու մասին կամ հավատարմագրումը մերժելու մասին որոշումն ընդունվում է հաստատության կողմից հավատարմագրման հայտ ներկայացնելուց հետո 180 օրացուցային օրվա ընթացքում:

19. Անցումային շրջանում Կենտրոնը, ժամանակավոր կարգի համաձայն, ապահովում է մշտադիտարկման իրականացում հավատարմագրված հաստատության կողմից տրամադրված վաղ դաստիարակության և կրթության ծառայության և (կամ)  նախադպրոցական դաստիարակության և կրթության ծառայության հավատարմագրման չափորոշչին համապատասխանությունը որոշելու համար։ Անցումային շրջանում Կենտրոնը պարտավոր է իրականացնել սույն հաստատության մշտադիտարկում նաև մշտադիտարկում իրականացնել հաստատության դաստիարակչական-կրթական ծրագրում ընդգրկված առնվազն 10 երեխայի ծնողների/օրինական ներկայացուցիչների պահանջով։ 

20. Հաստատության գործունեությունը վերահսկող սույն օրենքով նախատեսված մարմինները պարտավոր են հսկողության իրականացման արդյունքների մասին (բացառությամբ սույն օրենքի 26-րդ հոդվածի 3-րդ կետով նախատեսված միջոցառումների) տեղեկատվություն տրամադրել Կենտրոնին, որն իրավասու է նշված տեղեկատվության հիման վրա իրականացնել հաստատության մշտադիտարկում։

21. Հավատարմագրումը դադարեցնելու կամ հավատարմագրումը կասեցնելու մասին որոշումը կայացվում է հաստատության կողմից հավատարմագրման պայմանների կատարումը ստուգելու մասին Կենտրոնի տնօրենի հրամանի հրապարակումից հետո 90 օրացուցային օրվա ընթացքում: Նշված ժամկետի հոսքը համարվում է կասեցված՝ հավատարմագրման խորհրդի կողմից նշված հաստատության համար համապատասխան թերությունը շտկելու համար սահմանված ժամկետի ընթացքում։ 

22. Անցումային շրջանում Վրաստանի կրթության և գիտության նախարարության կառավարման ոլորտում ընդգրկված հանրային իրավունքի իրավաբանական անձը՝ Կրթության կառավարման տեղեկատվական համակարգը, պարտավոր է  Վրաստանի կառավարության որոշմամբ հաստատված վաղ և նախադպրոցական դաստիարակության և կրթության ժամանակավոր կառավարման տեղեկատվական համակարգի վարման կարգին համապատասխան ապահովել վաղ և նախադպրոցական դաստիարակության և կրթության և ժամանակավոր կառավարման տեղեկատվական համակարգի վարչարարություն և տվյալ համակարգի հասանելիություն մունիցիպալիտետներին և Կենտրոնին։ 

23. Մունիցիպալիտետը պարտավոր է ապահովել սույն հոդվածի 22-րդ կետի համաձայն վաղ և նախադպրոցական դաստիարակության և կրթության ժամանակավոր կառավարման տեղեկատվական համակարգից ստացված տեղեկությունների հրապարակայնություն, ինչպես նաև այս տվյալների հասանելիություն Վրաստանի Ազգային վիճակագրական ծառայությանը։ 

24. Անցումային ժամանակահատվածում հաստատության կողմից հավատարմագրում անցնելու դեպքում սույն օրենքի 16-րդ հոդվածով նախատեսված հաստատության հավատարմագրման 4-ամյա ժամկետը հաշվվում է նշված հաստատության կողմից հավատարմագրում անցնելու ամսաթվից։ 

25. Անցումային շրջանում ժամանակավոր կարգով հնարավոր է սահմանել սույն օրենքի 22-րդ հոդվածով սահմանվածից տարբեր դաստիարակ-մանկավարժների/դաստիարակների երեխաների հետ հարաբերակցություն։ 

2017 թվականի մարտի 23-ի Վրաստանի №493 օրենք – կայք, 27.03.2017թ.
2018 թվականի սեպտեմբերի 20-ի Վրաստանի №3449 օրենք – կայք, 09.10.2018թ.
2018 թվականի դեկտեմբերի 6-ի Վրաստանի №3910 օրենք – կայք, 14.12.2018թ.
2020 թվականի դեկտեմբերի 30-ի Վրաստանի №46 օրենք – կայք, 30.12.2020թ.
2022 թվականի փետրվարի 15-ի Վրաստանի №1377 օրենք – կայք, 23.02.2022թ.
2022 թվականի դեկտեմբերի 16-ի Վրաստանի №2435 օրենք – կայք, 27.12.2022թ.

Հոդված 29. Օրենքի ուժի մեջ մտնելը

1. Սույն օրենքը, բացառությամբ սույն օրենքի առաջին-27-րդ հոդվածների, ուժի մեջ մտնի հրապարակման պես:

2. Սույն օրենքի առաջին-14-րդ հոդվածները, 15-րդ հոդվածի առաջին պարբերության «ա» և «գ»-«ե» ենթակետերը և 2-րդ կետը և 16-րդ–19-րդ, 21-րդ և 23-րդ–27-րդ հոդվածներն ուժի մեջ մտնեն 2017 թվականի հոկտեմբերի 1-ից։ 

3. Սույն օրենքի 15-րդ հոդվածի առաջին կետի «բ» ենթակետը և 22-րդ հոդվածը ուժի մեջ մտնեն 2017 թվականի հոկտեմբերի 1-ից այն հաստատության նկատմամբ, որի համար օրենքով սահմանված կարգով տրվել է շինարարության թույլտվություն` սույն օրենքի 28-րդ հոդվածի առաջին մասի «զ» ենթակետով նախատեսված նորմատիվ ակտն ընդունելուց հետո։ 

4. Սույն օրենքի 15-րդ հոդվածի առաջին կետի «բ» ենթակետը և 22-րդ հոդվածը ուժի մեջ մտնեն 2020 թվականի ապրիլի 1-ից այն հաստատության նկատմամբ, որին օրենքով սահմանված կարգով շինարարության թույլտվություն տրվել է սույն օրենքի 28-րդ հոդվածի առաջին մասի «զ» ենթակետով նախատեսված նորմատիվ ակտը ընդունելու պահի համար։

5. Սույն օրենքի 20-րդ հոդվածն ուժի մեջ մտնի 2018 թվականի ապրիլի 1-ից:

2017 թվականի մարտի 23-ի Վրաստանի №493 օրենք – կայք, 27.03.2017թ.

Վրաստանի նախագահ Գիորգի Մարգվելաշվիլի
 
Քութաիսի,
8 հունիսի, 2016թ․
N5366-IIՆ

